Монгол Улсын Их Хурлын 2010 оны хаврын ээлжит чуулганы Хууль зүйн байнгын хорооны 05 дугаар сарын 14-ний өдөр (Баасан гараг)-ийн хуралдаан 12 цаг 25 минутад Төрийн ордны “А” танхимд эхлэв. 

Байнгын хорооны дарга, УИХ-ын гишүүн Б.Бат-Эрдэнэ ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 20 гишүүнээс 13 гишүүн ирж, 65.0 хувийн ирцтэй байв. 


Чөлөөтэй: Х.Баттулга, Д.Тэрбишдагва, Х.Тэмүүжин, Ц.Нямдорж, Ж.Энхбаяр;


Өвчтэй: С.Баяр;


Тасалсан: С.Эрдэнэ;


Нэг. Монгол Улсын Ерөнхий Прокурорын албан тушаалд томилох саналыг зөвшилцөх тухай

Хэлэлцэж буй асуудалтай холбогдуулан Монгол Улсын Ерөнхий Прокурорын албан тушаалд нэр дэвшигч Д.Дорлигжав, Монгол Улсын Ерөнхийлөгчийн Эрдэс баялаг, эрчим хүч, дэд бүтцийн бодлогын зөвлөх П.Цагаан, Хуулийн бодлогын зөвлөх Г.Ганзориг, УИХ-ын дарга Д.Дэмбэрэл, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, УИХ-ын Хууль зүйн байнгын хорооны Ажлын албаны зөвлөх С.Энхбаяр, референт Г.Нямдэлгэр нар байлцав. 


Зөвшилцөх тухай саналыг Монгол Улсын Ерөнхийлөгчийн Эрдэс баялаг, эрчим хүч, дэд бүтцийн бодлогын зөвлөх П.Цагаан танилцуулав. 


Танилцуулгатай холбогдуулан УИХ-ын гишүүн Ж.Сүхбаатарын асуусан асуултад Монгол Улсын Ерөнхийлөгчийн Эрдэс баялаг, эрчим хүч, дэд бүтцийн бодлогын зөвлөх П.Цагаан, Монгол Улсын Ерөнхий Прокурорын албан тушаалд нэр дэвшигч Д.Дорлигжав нар хариулж, тайлбар хийв.


УИХ-ын гишүүн Ж.Сүхбаатар, Д.Дэмбэрэл нар санал хэлэв. 


Б.Бат-Эрдэнэ: - Зөвшилцөх нь зүйтэй гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
12


Татгалзсан:

1


Бүгд:


13


Гишүүдийн олонхийн саналаар дэмжигдлээ. 


Байнгын хорооноос гарах санал, дүгнэлтийг УИХ-ын гишүүн Б.Бат-Эрдэнэ  УИХ-ын чуулганы нэгдсэн хуралдаанд танилцуулахаар тогтов.


Хуралдаан 12 цаг 45 минутад өндөрлөв.

Тэмдэглэлтэй танилцсан:

ХУУЛЬ ЗҮЙН БАЙНГЫН
ХОРООНЫ ДАРГА






Б.БАТ-ЭРДЭНЭ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ







Ц.АЛТАН-ОД

МОНГОЛ УЛСЫН ИХ ХУРЛЫН 

2010 ОНЫ ХАВРЫН ЭЭЛЖИТ ЧУУЛГАНЫ 

ХУУЛЬ ЗҮЙН БАЙНГЫН ХОРООНЫ 05 ДУГААР САРЫН 14-НИЙ ӨДӨР 

(БААСАН ГАРАГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ


Хуралдаан 12 цаг 25 минутад эхлэв. 


Б.Бат-Эрдэнэ: - Энэ өдрийн амгаланг айлтгая. Байнгын хорооны гишүүдийн ирц бүрдсэн тул Хууль зүйн байнгын хорооны 2010 оны 5 сарын 14-ний өдрийн хуралдаан нээснийг мэдэгдье. 


Байнгын хорооны хуралдаанаар хэлэлцэх асуудлыг танилцуулъя. Монгол Улсын Ерөнхий Прокурорт нэр дэвшүүлэх тухай. Хэлэлцэх асуудлаар саналтай гишүүн байна уу? Алга байна. Хэлэлцэх асуудлаар санал байхгүй бол хэлэлцэх асуудлаа баталъя. Баталъя гэсэн саналтай гишүүд гараа өргөнө үү. Баярлалаа. 


УИХ-ын чуулганы хуралдааны дэгийн тухай хуулийн 42 дугаар зүйлд заасны дагуу Улсын Ерөнхий Прокурорын асуудлыг хэлэлцье. Монгол Улсын Ерөнхийлөгчийн зөвлөх П.Цагаан нэр дэвшигчийн талаар товч танилцуулна. 


П.Цагаан: - УИХ-ын Хууль зүйн байнгын хорооны дарга, эрхэм хүндэт гишүүд ээ, Монгол Улсын Үндсэн хуулийн 56 дугаар зүйлийн 2 дахь хэсэгт заасны дагуу Дамбийн Дорлигжавыг Улсын Ерөнхий Прокурорт томилох тухай Монгол Улсын Ерөнхийлөгчийн саналыг танилцуулахыг зөвшөөрнө үү. 


Д.Дорлигжав нь 1959 онд Увс аймгийн Зүүнговь суманд төрсөн, 51 настай. Эхнэр хүүхдүүдийн хамт амьдардаг. 


Д.Дорлигжав нь 1975 онд Увс аймгийн Зүүнговь сумын дунд сургууль, Ховд аймгийн Хөдөө аж ахуйн техникум, 1988 онд Монгол Улсын Их Сургуулийн хуулийн ангийг тус тус дүүргэсэн. Хууль зүйн магистр зэрэгтэй. Орос хэлтэй. 


1979-1984 онд хилчин байлдагч, ОХУ-ын Москва хотын Цэргийн дээд сургуулийн сонсогч, 1988-1989 онд Нийслэлийн Сүхбаатар дүүргийн Прокурорын газарт ажилтан, 1989-1990 онд МХЗЭ-ийн Төв хорооны эрдэм шинжилгээний төвд хууль боловсруулах ажлын хэсгийн ахлагч, 1990-1992 онд БНМАУ-ын Ардын Их Хурлын депутат, Улсын Бага Хурлын гишүүн, Монгол Улсын Засгийн газрын Шадар сайд, 1992-1993 онд Ерөнхий сайдын зөвлөх, 1993-1996 онд Монголын Үндэсний Ардчилсан намын дэргэдэх судалгааны төвийн хуулийн ажилтан, 1996-1998 онд Засгийн газрын гишүүн, Батлан хамгаалахын сайд, 1998-2000 онд Монгол Оросын хамтарсан Уулын баяжуулах “Эрдэнэт” үйлдвэрийн Ерөнхий захирал, 2000-2003 онд Ардчилсан намын дарга, 2000 оны 4 дүгээр сараас Хууль зүйн “Билиг” дээд сургуулийн Удирдах зөвлөлийн дарга, баг, 2004-2005 онд Монгол Улсын Ерөнхий сайдын хуулийн бодлогын зөвлөх, 2005-2006 онд Засгийн газрын гишүүн, Мэргэжлийн хяналт эрхэлсэн сайд, 2007-2008 онд Ардчилсан намын Ерөнхий нарийн бичгийн дарга, 2009 оноос одоог хүртэл Ерөнхийлөгчийн Тамгын газрын дарга, ахлах зөвлөхөөр тус тус ажиллаж байна. 


Д.Дорлигжав нь Хөдөлмөрийн гавъяаны улаан тугийн одон, Их Монгол Улс байгуулагдсаны 800 жилийн ойн медаль, Ардчилсан хувьсгалын 20 жилийн ойн медалиудаар тус тус шагнагдаж байсан. 


Ерөнхийлөгч маань Д.Дорлигжавын ажил хэргийн чадвар, мэргэжил, төрийн албаны дадлага, туршлага, ёс зүйн байдал, Шүүх эрх мэдлийн шинэтгэлийн хөтөлбөрийг боловсруулахад оролцож ирсэн байдал зэргийг нь харгалзан Улсын Ерөнхий Прокурорын албан тушаалд томилох саналыг УИХ-ын Хууль зүйн байнгын хорооны гишүүдэд танилцууллаа. 


Хэлэлцэн дэмжиж өгнө үү, Анхаарал тавьсанд баярлалаа.


Б.Бат-Эрдэнэ: - Баярлалаа. Одоо нэр дэвшигчээс болон Ерөнхийлөгчийн зөвлөх нэр дэвшигчийн талаар танилцуулга хийсэн П.Цагаан нараас асуулт асуух гишүүд нэрээ өгнө үү. Ж.Сүхбаатар гишүүн. Өөр гишүүн алга байна. Ж.Сүхбаатар гишүүн асуултаа асууя. 


Ж.Сүхбаатар: - Уг нь УИХ дахь МАХН-ын бүлэг асуудлыг хэлэлцэх боломжтой байсан гэж би ойлгож байгаа. Яагаад вэ гэхээр Ерөнхийлөгч өөрөө Ерөнхийлөгчийн Тамгын газрын дарга байсан улс төрийн албан тушаалтныг шууд үндсэндээ төрийн хэллэгээр бол шилжүүлэн ажиллуулах тухай асуудлыг тавьж байна. 


Улс төрийн албан тушаалтан болон улс төрийн сонгуулийн үр дүнгээр томилогддог албан тушаалтан. Тэгэхээр өөрөө улс төрийн шалгуурыг тодорхой хэмжээгээр баримталж байгаа нь тодорхой байгаа учраас өөрөө улс төрийн тодорхой бодлого, зорилтоо сонгуулийн үеэр тавьж дэвшүүлж байсан. Тэрийгээ ч Монгол Улсын Ерөнхийлөгч бүрэн эрхийнхээ хүрээнд ярьж хэлж байгаа. 


Тэгэхээр улс төрийн бодлого, тодорхой зорилтоо төрийн хүрээнд өөрийнхөө ажиллуулж байгаа улс төрийн албан тушаалтнаар шийдүүлж байгаа нь бол энд хоёр асуудал байгаа юм. Нэгдүгээрт, энэ албан тушаалд мэргэжлийн шалгуураар илүү тавих ёстой. Гэтэл энд улс төрийн шалгуурыг одоо хослуулан хэрэглэж байна. Тэгэхээр энэ дээр УИХ-ын бүтцийн байгууллагын хувьд намын бүлэг уг нь асуудал ярих ёстой байсан. Гэнэт УИХ-ын удирдлагаас асуудал оруулж ирж хэлэлцүүлж байгаа нь миний хувьд, Хууль зүйн байнгын хорооны гишүүний хувьд яг энэ асуудал дээр уг нь нэлээн нухацтай хандах байсан болов уу гээд. Энийг бас хэлчихмээр байгаа юм. 


Тэгээд нэгдүгээрт, гол асуудал нь хэд хэдэн асуултыг асууя гэж нэр дэвшигчийг танилцуулсан П.Цагаан зөвлөхөөс. Тэгэхээр энд нэр дэвшигчийн танилцуулгад байна л даа. Билиг сургуульд багшаар ажиллаж байсан гээд. Ер нь Прокурорын байгууллагын тухай хуульд хуульчийн мэргэжлээр 10-аас доошгүй жил ажилласан байх шаардлага байдаг. Энэ утгаараа яг 10-аад жил болж байгаа юм байна. Тэр багшаар ажиллаж байхдаа цагийн багш байсан юм уу, хагас орон тоогоор ажилласан юм уу, бүтэн орон тоогоор ажилласан юм уу? Нэгдүгээрт энэ асуултыг нэр дэвшигч өөрөөс нь асуумаар байна. 


Хоёрдугаарт, өмнө нь Улсын Ерөнхий Прокуророос ажиллаж байсан М.Алтанхуяг яг ямар тодорхой шалтгаанаар Ерөнхийлөгчийн удаа дараа шахаж шаардсан тэр байдлаар өргөдлөө гаргасан уу? Эсвэл ерөөсөө сайн дураараа чөлөөлөгдье гэсэн үү? Энд өргөдөл нь алга байна л даа. Ерөнхийлөгчийн зарлиг хоёр. Чөлөөлөгдсөн. Энэ одоо ямар учиртай байна вэ гэдгийг П.Цагаан зөвлөхөөс асууя. 


Дараачийн асуудал бол одоо энэ хуулийн салбарын ажилтнууд харж байгаа л даа. Яах вэ Ерөнхийлөгч бол зөв зүйтэй асуудлууд хөндөж байгаа. Шүүхийн салбар, хуулийн салбарын шинэчлэлийн асуудлууд, нэлээн олон асуудлуудад шүүмжлэлтэй хандаж байгаа. Энийг Их Хурлын гишүүний хувьд дэмжиж байгаа. Гэхдээ энэ одоо хууль хяналтын байгууллагын ажилтнууд дотроос шударга зөв ажиллах, мэргэжлийн салбартаа ажиллаж байгаа тэр шударга ажилтан та бүхэнд олдсонгүй юу? П.Цагаан зөвлөхөөс асуумаар байгаа юм. 


Тэгээд ер нь яах вэ Ерөнхийлөгч тодорхой асуудлууд дээр улс төрийн албан тушаалтныг шууд хариуцуулан ажиллуулснаар тодорхой асуудлууд шийдэгдэнэ л дээ. Зарим нэг асуудлууд. Гэхдээ тодорхой хугацааны дараа энэ салбар бол өөрөө тэр улс төрийн чухал гээд байгаа асуудлыг шийдсэний дараа энэ салбар өөрөө улс төржсөн ийм байгууллага болж хувирна. Энэ бол цаг хугацаагаараа өөрөө харагдах болно. Энэ дээр ямар бодолтой байна вэ? 


Д.Дорлигжав нэр дэвшигчээс өөрөөс нь асуухад яах вэ сонин хэвлэлээр янз янзын л юм бичигдэж байна. Эрүүгийн хэрэгт холбогдож байсан гээд л. Та бол өөрөө прокурорын байгууллагатай энэ хэрэг маргааны хувьд эрх зүйн ямар байдлаар холбогдож байсан бэ? Энэ дээр сонирхлын зөрчил үүсэх юм биш байгаа. Энэ дээр бас хэлж өгөөч. Энэ асуултуудыг асууя гэж бодож байна. Тэгээд зүгээр энэ дашрамд хэлэхэд, ер нь цаашдаа шүүх болоод бусад салбарууд дээр Ерөнхийлөгч улс төрийн албан тушаалтнуудыг шилжүүлэн ажиллуулах ийм байр суурь баримталж байна уу? Одоо энэ чинь шууд улс төрийн үүрэг зорилтыг биелүүлээд ажиллаж байгаа ийм улсууд шүү дээ. Улс төрийн албан тушаалтнууд. Тэгэхээр энэ одоо ямар учир байна вэ? Заавал хуулийн салбарын доторхи тогооноос биш гаднаас нь орсноор тодорхой асуудлуудыг шийднэ гэж үзэж байгаа юу? 


Б.Бат-Эрдэнэ: - Баярлалаа. Асуултад хариулъя. П.Цагаан зөвлөх.


П.Цагаан: - Эрхэм гишүүний асуултад хариулъя. Тэгэхээр М.Алтанхуяг гуай хуулийн дагуу өөрийнхөө хүсэлтээр чөлөөлөгдөх өргөдлөө өгсөн. 


Шударга хүн олдсонгүй юу, улс төрийн томилгоо гэсэн тийм утгаар асуух шиг боллоо. Тэгэхээр одоо Ерөнхийлөгчийн зөвшилцөхөөр оруулж ирсэн Д.Дорлигжав гуай бол урд өмнө нь төр, засгийн байгууллагуудад ажиллаж байсан. Тэрнээс гадна хууль зүйн чиглэлээр ингээд байнга тасралтгүй сүүлийн 20 гаруй жил ажиллаж ирсэн гэдэг нь саяны намтраас нь харагдаж байгаа. 


Тэгээд хууль ч мэргэжлээр ажилласан хугацааг тооцох тухай Дээд шүүхийн тайлбар, тогтоол байдаг. Тэр нь дээр Монгол Улсын Ерөнхийлөгчийн Тамгын газар, түүний харъяа, хэлтэс, тасгийн ийм Тамгын газар байсан хүнийг бол хуульчаар ажилласан хугацаанд тооцох тухай заалт байгаа. Түүнээс гадна энэ тайлбарын, 2006 оны 2 сарын 20-ны өдрийн тайлбар байгаа. Тэр дээр хууль зүйн их дээд сургуульд багшилж байсныг бас хуульчийн мэргэжлээр ажилласан хугацаанд тооцох тухай ийм шалгууруудыг хангаж байгаа. Түүнээс гадна Ерөнхий Прокурорт томилогдсон тохиол бол, хуулийн дагуу бол мэдээж намаас түдгэлзэнэ. Тэгээд Д.Дорлигжав бол энэ мэргэжлийн ажил, улс төрийн ажлыг ялгаж салгах чадвартай гэдгээ харуулсан гэж үзэж байгаа. 


Б.Бат-Эрдэнэ: - Д.Дорлигжав нэр дэвшигч асуултад хариулъя. 


Д.Дорлигжав: - Эхнийх нь Билиг дээд сургуультай холбоотой асуулт. Билиг дээд сургуулийг 2000 оны 4 сард үйл ажиллагаа нь эхэлсэн сургууль байгаа. Энэ сургууль байгуулагдсанаас хойш 10 жил гаруй хугацаа өнгөрч байна. Энэ хугацаанд төлөөлөн удирдах зөвлөлийн дарга, тэгээд зарим нэг хичээлүүдээр цагийн багш хийж 10 жил ажиллаж байгаа. Одоо ч гэсэн ажиллаж байгаа. 


Хоёрдугаарт нь, Прокурорын байгууллагатай ашиг сонирхлын ямар нэгэн зөрчил байгаа юу гэдэг ийм асуулт байна. Прокурорын байгууллагад надад ямар нэгэн ашиг сонирхлын зөрчил байхгүй. Тийм. Хувийн юм байхгүй. Харин Уулын баяжуулах Эрдэнэт үйлдвэрийн ерөнхий захирлаар ажиллаж байсан үйл ажиллагаатай холбоотой хуулийн байгууллагаар тухайн үедээ шалгагдаж байсан зүйл байдаг. Энийг хуулийн байгууллага шалгаад, тэгээд нэг тийш нь болгож шийдвэрлэсэн. Ийм л зүйл байгаа. Энэ бол олон удаа сонин хэвлэлээр болоод тайлбарыг би бол олон түмэнд хүргэсэн гэж боддог. Энэ бол Эрдэнэт үйлдвэрийн тусын тулд өр ширийг нь хүчингүй болгож, тарифыг нь хөнгөлүүлж өгч, 10-аад сая долларын төлбөрөөс чөлөөлүүлсний хариуд гэрээ хийж байгаад хуулийн дагуу тодорхой хэмжээний зуучилсан нөхдүүд, компанид хийсэн төлбөрийг гэмт хэргийн шинжтэй байж болзошгүй гэж шалгаж байсан удаа бий. Тэгээд энэ бол тийм гэмт хэргийн зүйл байхгүй гэдгийг хуулийн байгууллага тогтоосон. Тэрнээс өөр ямар нэгэн байдлаар хуулийн байгууллагатай хувийн болоод, өөр нэг шалтгаанаар одоо тийм байхгүй. Ашиг сонирхлын зөрчил байхгүй. 


Б.Бат-Эрдэнэ: - Баярлалаа. Гишүүд асуулт асуулаа. Одоо нэр дэвшигчийн талаар үг хэлэх гишүүд нэрсээ өгнө үү. Ж.Сүхбаатар гишүүн. Өөр гишүүн алга байна. 


Ж.Сүхбаатар: - Тэгэхээр энэ дээр би улс төржсөн байр сууринаас хандаагүй. Улс төрийн албан тушаалтан хүн шилжин ажиллаж байгаа нь зарчмын шал өөр асуудал үүсэж байгаа. Цаашдаа хуулийн салбарын шинэчлэлийн асуудал дээр Ерөнхийлөгчийн баримталж байгаа бодлогыг хэрэгжүүлэх түлхүүрийг нь одоо барьж явах хүмүүс нь хэн юм бэ гэдэг нь захаасаа Д.Дорлигжав нэр дэвшигчээр тодорч л байна л даа. Тэгэхээр би хувь хүнийх нь хувьд хүндэтгэлтэй хандаж байна. Монгол Улсын Ерөнхийлөгч тодорхой хуулиар олгогдсон бүрэн эрхтэй байдаг. Тэр хүрээндээ асуудлыг оруулж ирсэн байх гэж найдаж байгаа юм. 


Тэгээд зарчмын хувьд бол уг нь хуулийн салбарыг бол мэргэжлийн байх, улс төрийн нөлөөллөөс ангид байх ёстой гэж байгаа юм л даа. Цаашдаа энэ Улсын Ерөнхий Прокурор гэдэг бол шүүх, мөрдөн байцаах, авлигатай тэмцэх газар, гүйцэтгэх ажил гээд бүх чиглэлийн юм нь дээр Д.Дорлигжав нэр дэвшигч хэрвээ томилогдвол бүгдийг нь хяналт тавьж ажиллах ийм л хүн. 


Тэгэхээр энд Ардчилсан намын даргаар өөрөө ажиллаж байсан. Би энүүгээр нь буруутгах гээгүй юм. Тэгэхдээ ингээд үзэхээр улс төрийн тэр үзэл бодол нь тэр мэргэжлийн тодорхой албаны үйл ажиллагаагаа явуулахад саад болох болов уу, яадаг бол гэж санаа зовж байна. Яах вэ хүнийг үг яриагаар нь биш үйл хэргээр нь тань гэсэн үг байдаг л даа. Цаг хугацаа тэрэнд нь хариултаа өгөх байх. Зүгээр би, хуулийн салбарын олон ажилтнууд санаа зовж байгаа болов уу гэж бодож байгаа. Тэгэхээр УИХ-ын Хууль зүйн байнгын хорооны гишүүнийхээ хувьд би энэ дээр харьцангуй мэргэжлийн шалгуурыг баримталж, тэгээд мэргэжлийнх нь байгууллагын хүрээнээс нь зөв шударга, ерөнхийлөгчийн тэр бодлого зорилтыг биелүүлэх хүнийг уг нь шилж сонгож, хайлж олсон бол зөв болов уу гэж бодсон. Энэ зарчмын байр суурины үүднээс энэ нэр дэвшигчийг дэмжихгүй гэж хэлмээр байна. 


Б.Бат-Эрдэнэ: - Д.Дэмбэрэл дарга үг хэлье. 


Д.Дэмбэрэл: - Монгол Улсын Ерөнхийлөгч УИХ-д 5 дугаар сарын 10-ны өдөр Д.Дорлигжавыг Монгол Улсын Ерөнхий Прокуророор тавъя. Энэ тухай зөвшилцье гэсэн ийм санал тавьсан байгаа. Энэнээс хойш чуулганы хуралдаан өнөөдөр тав дахь өдрөөр хуралдаан дуусаж байна л даа. Өнөөдрийн чуулганы хуралдаанаар бид энэ зөвшилцөх асуудлаа ярьж чадахгүй бол дараачийн долоо хоногийн дөрөв дэх өдрийн чуулганд хүрч байгаа. 


Тэгэхээр нэгэнт Монгол Улсын Ерөнхийлөгч зөвшилцөх асуудлаа тавьсан байгаа болохоор энд нь бид нар санал хураалтаар хариу өгдөг шүү дээ. Тэр хуулийнхаа дагуу хариу өгөх ийм шаардлагатай. Би юу гэж хэлэх гээд байна вэ гэвэл цаг хугацааны хувьд Ерөнхий Прокурорын зөвшилцөх асуудлыг тавьсан байхад хоёр долоо хоног дамжуулаад, дараачийн долоо хоногийн 4 дэх өдрийн хүлээгээд байх шаардлагагүй гэдэг утгын үүднээс өнөөдөр ер нь Байнгын хорооны хурлаар хэлэлцээд, хэрвээ асуудал шийдэгдвэл УИХ нь яриад хариугаа гаргах нь зүйтэй юм гэсэн байр суурьтай байгаа юм шүү. Ингээд нэр дэвшигч болон бусад талаар санал хэлэх гэсэн юм биш л дээ. Ерөнхий зарчим нь яах вэ хуулийнхаа дагуу явчихъя гэж. 


Б.Бат-Эрдэнэ: - Гишүүд нэр дэвшигчийн талаар үг хэллээ. Одоо санал хураалт явуулна. Улсын Ерөнхий Прокуророор Дамбийн Дорлигжавыг баталъя гэсэн томъёоллоор санал хураая. 


Д.Дэмбэрэл: - Зөвшилцөж байна гэсэн утгаар явж байна шүү дээ. 


Б.Бат-Эрдэнэ: - Ерөнхий Прокуророор Дамбийн Дорлигжавыг Ерөнхийлөгчийн зөвшилцөх саналыг дэмжье гэсэн томъёоллоор санал хураалт явуулъя. Дэмжиж байгаа гишүүд гараа өргөнө үү. 


13-аас 12. Дэмжигдлээ. 


Нэгдсэн хуралдаанд Байнгын хорооны санал, дүгнэлтийг би танилцуулъя. Хууль зүйн байнгын хорооны өнөөдрийн хуралдаанаар хэлэлцэх асуудал дууссан тул Байнгын хорооны хурал хаасныг мэдэгдье. 


Хуралдаан 12 цаг 46 минутад өндөрлөв. 

Соронзон хальснаас буулгасан: 

ХУРАЛДААНЫ ТЭМДЭГЛЭЛ  

ХӨТЛӨГЧ

